“Россия Федерациясендә бала хокукларына төп гарантияләр турында” 
24 июль, 1998 ел, № 124-Ф3 Федераль закон

(2013 елның 2 декабрендә кабул ителгән үзгәрешләр һәм өстәмәләр белән)

1998 елның 3 июлендә Дәүләт Думасы тарафыннан кабул ителгән

1998 елның 9 июлендә Федерация Советы тарафыннан хупланды
Әлеге Федераль закон баланың  хокукларын һәм законлы  мәнфәгатьләрен тормышка ашыру өчен хокукый, социаль-икътисадый шартлар тудыру максатыннан, баланың Россия Федерациясе Конституциясе нигезендә каралган хокукларының һәм законлы мәнфәгатьләренең төп гарантияләрен билгели. 

Дәүләт балачакның кеше тормышында мөһим этап булуын аңлый һәм балаларны җәмгыятьтә тулы канлы тормыш алып барырлык итеп әзерләү, аларда иҗтимагый әһәмиятле булган һәм иҗади активлыкны үстерү, аларда югары әхлакый сыйфатлар, ватанпәрварлык һәм гражданлык тәрбияләү принцибыннан чыгып эш итә. 

I бүлек. Төп нигезләмәләр

1 статья.  Әлеге Федераль законда кулланыла торган төшенчәләр 
Әлеге законның максатлары өчен түбәндәге төшенчәләр кулланыла:

бала – 18 яшькә кадәрге (балигъ булганга кадәрге) зат;

тормышта авыр шартларында яшәүче балалар – ата-ана тәрбиясеннән мәхрүм калган; инвалид балалар; сәламәтлекләре чикләнгән, ягъни физик һәм (яки) психик үсешендә кимчелекләре булган балалар; кораллы һәм милләтара низаглар, экологик һәм техноген фаҗига, табигать бәла-казасы корбаны булган балалар; качак яки мәҗбүри күченеп китүчеләр гаиләсендә тәрбияләнүче балалар; экстремаль шартларда калган балалар; көчләү корбаны булган балалар; иректән мәхрүм ителү сыйфатында тәрбия колониясендә җәза үтәүче балалар; үз-үзен тотышы девиант (иҗтимагый куркыныч) булган, аерым тәрбия, укыту шартларына мохтаҗ һәм 

педагоглардан махсус якын килүне (ачык һәм ябык типтагы махсус укыту-тәрбия оешмалары) таләп иткән балалар; аз керемле гаиләдә яшәүче балалар; үз-үзен тотышында тайпылышлар булган балалар;  килеп туган хәлләр аркасында тормыш эшчәнлеге бозылган һәм әлеге хәлләрне мөстәкыйль рәвештә яки гаиләсе ярдәмендә җиңеп чыга алмаучы балалар; 

баланың социаль яраклашуы – авыр тормыш шартларындагы баланың җәмгыятьтә кабул ителгән кагыйдә һәм нормаларга актив рәвештә яраклашуы, шулай ук психологик яки мораль зыянның аянычлы нәтиҗәләрен җиңеп чыгу процессы;

баланың социаль реабилитациясе – тормыш эшчәнлеге мохитен тулыландыру, аның турында кайгыртуны көчәйтү өчен баланың югалган социаль элемтә һәм функцияләрен кире кайтару чаралары;

балалар өчен социаль хезмәтләр – оештыру-хокукый формасына һәм милек формаларына бәйсез рәвештә, балаларга социаль хезмәт күрсәтү чараларын башкаручы (социаль ярдәм, социаль-көнкүреш, медицина, психологик-педагогик, хокукый хезмәт һәм матди ярдәм күрсәтү, авыр тормыш шартларында яшәгән балаларның ялын һәм сәламәтлеге ныгуын, социаль реабилитацияләнүен оештыру, хезмәткә сәләтле яшькә җиткәннән соң мондый балаларны эш белән тәэмин итү) оешмалар; шулай ук юридик зат булдырмыйча гына халыкка, шул исәптән балаларга социаль хезмәт күрсәтү буенча эшмәкәрлек белән шөгыльләнүче гражданнар;

балалар өчен социаль инфраструктура – балаларның тормыш эшчәнлеген тәэмин итүче объектлар (бина,  корылма), шулай ук оештыру-хокукый формасына һәм милек формасына бәйсез рәвештә, халыкка, шул исәптән балаларга социаль хезмәт күрсәтүче һәм эшчәнлекләре балаларның тулы канлы тормышын, сәламәтлеген саклау, белем алуын, ялы һәм сәламәтлеге ныгуын, үсешен тәэмин итү булган оешмалар; 

балаларның ялы һәм аларны сәламәтлеген ныгыту – балаларның иҗади мөмкинлекләрен үстерү, аларның сәламәтлеген саклау һәм ныгыту, авыруларны кисәтү, аларның физик культура, спорт һәм туризм белән шөгыльләнүен, балаларда сәламәт яшәү рәвеше нигезләрен формалаштыру, санитария-гигиена һәм 

санитария-эпидемиология таләпләре һәм балаларның тормыш куркынычсызлыгы белән тәэмин ителгән шартларда аларның уңай әйләнә-тирә мохиттә туклану режимын һәм тормыш эшчәнлеген саклау; 

балаларның ялын һәм аларның сәламәтлеген ныгытуны оештыру -  оештыру-хокукый формасына һәм милек формасына бәйсез рәвештә, сезон яки ел дәвамында эшләүче, төп эшчәнлеге балаларның ялын оештыру һәм аларның сәламәтлеген ныгытуга юнәлтелгән оешмалар (балаларның шәһәр яны ял һәм сәламәтләндерү лагерьләре, балалар тернәкләндерү үзәкләре, база һәм комплекслар, балаларның белем һәм сәламәтлеген ныгыту үзәкләре, махсуслашкан (профильле) лагерьләр (спорт-сәламәтләндерү һәм башка лагерьләр), санаторий-сәламәтләндерү балалар лагерьләре һәм башка оешмалар), һәм белем бирү оешмалары тарафыннан оештырылган каникул вакытларында (тәүлек дәвамында яки көндез эшләүче) укучыларның ялын һәм сәламәтлеген ныгытуны оештыручы лагерьләр, шулай ук балаларның хезмәт һәм ял лагерьләре, балаларның палаткалы типтагы лагерьләре, махсуслашкан (профильле) балалар лагерьләре, халыкка социаль хезмәт күрсәтү, санаторий-курорт, иҗтимагый оешмалар (берләшмәләр) каршында булдырылган төрле тематик юнәлештәге балалар лагерьләре (оборона-спорт, туристик лагерьләр, экологик-биологик лагерьләр, иҗади лагерьләр, тарихи-патриотик лагерьләр, техник лагерьләр, туган якны өйрәнү лагерьлары һәм башка лагерьләр);

төнге вакыт – кичке сәгать уннан иртәнге сәгать алтыга кадәр булган җирле вакыт;

балалар белән сату итү – балигъ булмаган баланы сату-алу, балигъ булмаган балага карата кылынган башка алыш-бирешләр, аны ниндидер максатта куллану ниятеннән вербовкалау, бер урыннан икенче урынга күчерү, тапшыру, яшерү яки алу;

балалар хезмәтеннән файдалану – балигъ булмаганнарны фахишәлек белән шөгыльләнүдә файдалану һәм аларны сексуаль яктан куллануның башка формалары, балигъ булмаганнарның кол хезмәте, балигъ булмаганнарның ирексез халәте, балигъ булмаган баладан законсыз рәвештә орган һәм (яки) тукымалар алу;  балигъ булмаган баланы явыз ният белән законсыз рәвештә уллыкка (кызлыкка) алу;

балалар белән сату итү һәм (яки) балаларны файдалану корбаны – балалар белән сату итү һәм (яки) балаларны файдаланудан зыян күргән, шул исәптән балалар белән сату итү һәм (яки) балаларны файдалануга аның ризалыгы булу-булмауга карамастан балалар белән сату итү һәм (яки) балаларны файдалануга дучар булган балигъ булмаган бала;

2 статья. Әлеге Федераль закон нигезендә җайга салынучы мөнәсәбәтләр

Әлеге Федераль закон Россия Федерациясендә бала хокуклары һәм законлы мәнфәгатьләренең төп гарантиясен тормышка ашыруга бәйле рәвештә барлыкка килгән мөнәсәбәтләрне җайга сала. 

3 статья. Россия Федерациясенең Россия Федерациясендә бала хокуклары турында законнары

Россия Федерациясенең Россия Федерациясендә бала хокуклары турындагы законнары Россия Федерациясе Конституциясенә нигезләнә һәм әлеге Федераль законнан, тиешле федераль законнар һәм Россия Федерациясенең башка норматив-хокукый актларыннан, шулай ук Россия Федерациясе субъектларының баланың законлы хокукларын һәм мәнфәгатьләрен яклау өлкәсендәге законнары һәм башка норматив-хокукый актларыннан тора.

4 статья. Балалар мәнфәгатен кайгыртучы дәүләт сәясәтенең максатлары

1. Балалар мәнфәгатен кайгыртучы дәүләт сәясәтенең максатлары булып

балаларның Россия Федерациясе Конституциясендә каралган хокукларын тормышка ашыру, аларны тигез хокуктан мәхрүм итүгә юл куймау, балаларның законлы хокукларының һәм мәнфәгатьләренең төп гарантияләрен ныгыту, шулай ук аларның хокуклары бозылган очракта аларны кире торгызу;

бала хокукларының төп хокукый гарантияләрен формалаштыру;

балага физик, интеллектуаль, психик, рухи һәм әхлакый яктан үсәргә ярдәм итү, анда ватанпәвәрлек һәм гражданлык хисе тәрбияләү, шулай ук  

җәмгыять мәнфәгатендә һәм Россия Федерациясе Конституциясенә һәм федераль законнарга каршы килмәүче Россия Федерациясе халыклары традицияләре, Россия һәм дөнья мәдәнияте казанышлары нигезендә бала шәхесен формалаштыру;

балаларны аларның физик, интеллектуаль, психик, рухи һәм әхлакый үсешенә начар йогынты ясаучы факторлардан саклау. 

2. Бала хокуклары мәнфәгатьләрендә дәүләт сәясәте төп юнәлеш булып тора һәм түбәндәге принципларга таяна:

бала хокукларын законлы рәвештә тәэмин итү;

балаларның укуын, тәрбиясен, ялын һәм сәламәтлеген ныгытуны тәэмин итү, аларның хокукларын яклау, аларны җәмгыятьтә тулы канлы тормышка әзерләү максатыннан гаиләгә ярдәм итү;

дүртенче абзац 2005 елның 1 гыйнварында үз көчен югалткан; 

юридик затларның, вазыйфаи затларның, гражданнарның баланың законлы хокукларын һәм мәнфәгатьләрен бозган, аңа зыян салган өчен җаваплылыгы;

баланың законлы хокукларын һәм мәнфәгатьләрен яклау буенча эшчәнлек алып баручы иҗтимагый берләшмәләргә һәм башка оешмаларга ярдәм итү.

5 статья. Россия Федерациясе дәүләт хакимияте органнары һәм Россия Федерациясе субъектларының дәүләт хакимияте органнарының Россия Федерациясендә бала хокуклары гарантияләрен тормышка ашыруга вәкаләтләре

1. Россия Федерациясе дәүләт хакимияте органнарының бала хокуклары гарантияләрен тормышка ашыруга вәкаләтләренә түбәндәгеләр керә:

балалар мәнфәгатен кайгыртучы федераль сәясәт нигезләрен билгеләү; 

баланың законлы хокукларын һәм мәнфәгатьләрен тәэмин итү, аның сәламәтлеген һәм әхлагын саклау буенча эшчәнлекнең өстенлекле юнәлешләрен сайлау;

дүртенче – бишенче абзацлар 2005 елның 1 гыйнварында үз көчен югалткан;

бала хокукларын яклау һәм балаларга ярдәм итү буенча  федераль максатчан 

программаларны формалаштыру һәм тормышка ашыру һәм мондый программаны башкару өчен җаваплы органнар, учреждениеләр һәм оешмаларны билгеләү;

җиденче – сигезенче абзацлар 2005 елның 1 гыйнварыннан үз көчен югалткан;

баланың законлы хокукларын һәм мәнфәгатьләрен судта яклау һәм судта яклауның тәртибен билгеләү;

Россия Федерациясенең халыкара бурычларын үтәү һәм бала хокукларын яклау мәсьәләләре буенча халыкара оешмаларда Россия Федерациясе мәнфәгатьләреннән чыгып эш итү. 

2. Россия Федерациясе субъектлары дәүләт хакимияте органнарының Россия Федерациясендә бала хокуклары гарантиясен тормышка ашыру буенча вәкаләтләренә бала мәнфәгатьләрендә дәүләт сәясәтен тормышка ашыру, ата-ана тәрбиясеннән мәхрүм калган (федераль дәүләт белем бирү оешмаларында укучы балалардан кала) һәм ятим балаларга социаль ярдәм һәм хезмәт күрсәтү мәсьәләләрен хәл итү, күзәтчесез калган балалар, инвалид балалар, балалар ялын һәм сәламәтлеген ныгытуны тәэмин итү һәм оештыру (балаларның каникул вакытындагы ялын оештырудан кала) керә.

II бүлек. Россия Федерациясендә бала хокукларын тәэмин итүнең төп юнәлешләре

6 статья. Россия Федерациясендә бала хокукларының законлы гарантияләре 

Балага тугач ук Россия Федерациясе Конституциясе, халыкара хокукның гомуми кабул ителгән принцип һәм нормалары, Россия Федерациясенең халыкара килешүләре, әлеге Федераль закон, Россия Федерациясенең Гаилә кодексы һәм Россия Федерациясенең башка хокукый-норматив актлары нигезендә дәүләт тарафыннан кеше һәм гражданинның хокук һәм ирекләре бирелә һәм гарантияләнә.

7 статья. Балага законлы хокук һәм бурычларын тормышка ашыру һәм саклауда ярдәм итү

1. Россия Федерациясенең дәүләт хакимияте органнары, Россия Федерациясе субъектларының дәүләт хакимияте органнары, күрсәтелгән органнарның вазыйфаи затлары үз компетенциясенә бәйле рәвештә баланың яшен исәпкә алып һәм Россия Федерациясе законнары нигезендә билгеләнгән эшкә яраксызлык дәрәҗәсе чикләрендә тиешле хокукый-норматив актлар кабул итү, бала белән аның Россия Федерациясе законнарында каралган хокукларын һәм бурычларын, хокук саклау тәртибен аңлату буенча методик, мәгълүмати һәм башка эш үткәрү юлы белән, шулай ук бурычларын үтәүгә балада кызыксыну тудырып, баланың законлы хокукларын һәм мәнфәгатьләрен саклау өлкәсендә хокук куллануга ярдәм итеп, балага законлы хокукларын һәм мәнфәгатьләрен тормышка ашыру һәм саклауга ярдәм итә.

2. Баланың ата-анасы (аларны алыштыручы затлар), баланың яшен исәпкә алып һәм Россия Федерациясе законнары нигезендә билгеләнгән баланың эшкә яраксызлык дәрәҗәсе чикләрендә, аңа законлы хокукларын һәм мәнфәгатьләрен тормышка ашыруга юнәлдерелгән мөстәкыйль гамәлләр кылуына ярдәм итә.

3. Балага социаль ярдәм һәм хезмәт күрсәтүче, сәламәтлек саклау, укыту, тәрбия бирү функциясен башкаручы педагог, медицина хезмәткәрләре, социаль хезмәткәрләр, психологлар һәм башка белгечләр аның социаль яраклашуына, социаль реабилитацияләнүенә ярдәм итә, алар Россия Федерациясе законнары нигезендә билгеләнгән тәртиптә баланың дәүләт органнарында һәм җирле үзидарә органнарында законлы хокукларын һәм мәнфәгатьләрен яклау буенча чараларда катнаша ала. 

4. Иҗтимагый берләшмә (оешма) һәм коммерциясез башка оешмалар баланы аның хокукларын тормышка ашыру һәм бурычларын башкарырга әзерләү буенча эш алып бара ала. 

8 статья. 2005 елның 1 гыйнварында үз көчен югалткан.

9 статья. Баланың белем бирү өлкәсендә эшчәнлеген тормышка ашырганда бала хокукларын яклау буенча чаралар

1. Баланың белем бирү өлкәсендә эшчәнлеген тормышка ашырганда гаиләдә яки белем бирү эшчәнлеген тормышка ашыручы оешмада баланың хокуклары кысрыклана алмый.

2. Белем бирү эшчәнлеген тормышка ашыручы оешмалар белән идарә итүче органнар, сәяси партияләр, балаларның дини оешмалары тарафыннан оештырылган яки барлыкка китерелгән иҗтимагый берләшмәләрдән кала, сигез яшьтән зуррак булган укучылар тәкъдиме белән укучылар иҗтимагый берләшмәсе оештыруга каршы килә алмый.

3. Белем бирү эшчәнлеге алып баручы оешмаларда белем алучылар, башлангыч гомуми һәм мәктәпкәчә белем бирү программасы буенча укучылардан кала, мөстәкыйль рәвештә яки үзләренең сайланган вәкилләре аша белем бирү мөнәсәбәтләрендә катнашучылар арасындагы бәхәсләрне җайга салу буенча комиссиягә мөрәҗәгать итә ала. 

10 статья. Баланың сәламәтлек саклауга хокукын тәэмин итү

Россия Федерациясе законнарында билгеләнгән тәртиптә баланың сәламәтлек саклауга хокукын тәэмин итү максатында, сәламәтлек саклау системасының дәүләт медицина оешмаларында һәм муниципаль сәламәтлек саклау системасында балаларга балаларның сәламәтләнүен, авыруларны кисәтү, диагноз кую һәм дәвалауны, шул ук вакытта диспансер күзәтүен, инвалид балалар һәм хроник чирләр белән авыручы балаларны медицина ягыннан реабилитацияләү, бушлай медицина ярдәме күрсәтү, балаларны санаторий һәм курортларда дәвалауны күздә тоткан чараларны тормышка ашырыла. 

11 статья. Балаларның һөнәри юнәлеш сайлау, һөнәри белем алу һәм мәшгульлек өлкәсендә законлы хокукларын һәм мәнфәгатьләрен яклау

1. Россия Федерациясе законнары нигезендә Россия Федерациясе субъектларының башкарма хакимият органнары 14 яше тулган балаларга һөнәри белем бирү, һөнәри юнәлеш сайлау буенча чараларны тормышка ашыра.

2. 15 яше тулган баланы эшкә алган очракта, аңа хезмәте өчен түләү, хезмәт саклау, эш сәгатен кыскарту, ял гарантияләнә. 18 дән яшьрәк эшчеләргә эшне уку белән бергә алып барганда, еллык мәҗбүри медицина тикшеренүе узганда, эшкә урнашу өчен эш урыннарына квота билгеләгәндә, хезмәт килешүен өзгәндә ташламалар яки Россия Федерациясе законнарында билгеләнгән башка ташламалар ясала. 

12 статья. Баланың ялга һәм сәламәтлеген ныгытуга хокукларын яклау 

1. Россия Федерациясе субъектларының дәүләт хакимияте органнары, җирле үзидарә органнары үз вәкаләтләре кысаларында баланың ялга һәм сәламәтлеген ныгытуга хокукларын тәэмин итү, эшчәнлеге баланың ялы һәм сәламәтлеген ныгытуга юнәлтелгән оешмалар булдыру һәм саклау буенча чаралар башкара. Россия Федерациясенең дәүләт хакимияте органнары баланың ялга һәм сәламәтлеген ныгытуга хокукларын тәэмин итү буенча чараларны өстәмә рәвештә финанслый ала. 

2. 2005 елның 1 гыйнварында үз көчен югалткан. 
13 статья. Балалар өчен социаль инфраструктура формалаштырганда баланың законлы хокукларын һәм мәнфәгатьләрен яклау

1. Россия Федерациясенең федераль башкарма хакимият органнары, субъектларның башкарма хакимият органнары билгеле территорияләрнең социаль-икътисадый үсеше мәсьәләләре буенча карарлар кабул иткәндә балалар өчен социаль инфраструктура объектларын төзү нормативларын исәпкә ала. Мондый нормативлар Россия Федерациясе Хөкүмәте тарафыннан билгеләнә һәм, тиешле Россия Федерациясе субъекты законында башкача  билгеләнмәгән очракта, Россия Федерациясе халыкларының традицияләрен, төбәк үзенчәлекләрен исәпкә алып кулланыла.  

2. Федераль башкарма хакимият органы, Россия Федерациясе субъекты башкарма хакимияте яки җирле үзидарә тарафыннан дәүләт яки муниципаль милек булып саналган балалар өчен социаль инфраструктура объектын төзекләндерү, яңарту, билгеләнешен үзгәртү яки объектны юкка чыгару турында, шулай ук балалар өчен социаль инфраструктура хасил иткән дәүләт оешмаларын, муниципаль оешмаларны үзгәртеп кору яки юкка чыгару турында карар кабул итү  баланың тормыш эшчәнлеген, белем алуын, үсешен, ялын һәм сәламәтлеген ныгытуны, аңа медицина ярдәме күрсәтүне, балалар авыруларын кисәтүне, аларны социаль яклау һәм социаль хезмәт күрсәтүне тәэмин итүгә  йогынтысын бәяләү буенча комиссиянең уңай бәяләмәсе буенча хәл ителә.

Федераль дәүләт милке булып саналган балалар өчен социаль инфраструктура  объектларын төзекләндерү, яңарту, билгеләнешен үзгәртү яки юкка чыгару, шулай ук балалар өчен социаль инфраструктура хасил иткән федераль дәүләт оешмаларын  реконструкцияләү яки юкка чыгару турында карар кабул итү нәтиҗәләрен бәяләү тәртибе, мондый бәяләү критерийләрен кертеп, мондый карар нәтиҗәләрен бәяләүче комиссия булдыру һәм аның тарафыннан карарлар әзерләү тәртибе Россия Федерациясе Хөкүмәте тарафыннан билгеләнә.  

Россия Федерация субъектының дәүләт милке яки муниципаль милек булып саналган балалар өчен социаль инфраструктура  объектларын төзекләндерү, яңарту, билгеләнешен үзгәртү яки юкка чыгару, шулай ук балалар өчен социаль инфраструктура хасил иткән Россия Федерация субъектларының дәүләт оешмаларын реконструкцияләү яки юкка чыгару турында карар кабул итү нәтиҗәләрен бәяләү тәртибе, мондый бәяләү критерийләрен кертеп,  мондый карар нәтиҗәләрен бәяләүче комиссия булдыру һәм аның тарафыннан карарлар әзерләү тәртибе  Россия Федерациясе субъекты дәүләт хакимиятенең вәкаләтле органы тарафыннан билгеләнә. 

3. Балалар өчен социаль инфраструктура объектларына караган һәм килеп чыгышы, аерымлануы яки юнәтелүе баланың белем алуы, үсеше, ялы һәм сәламәтлеген ныгыту, балаларга медицина ярдәме күрсәтү һәм аларда авыруларны кисәтү, балаларны социаль яклау һәм социаль хезмәт күрсәтү максатына юнәлдерелгән дәүләт милке булган (җир кишәрлеге, бина һәм корылма яки башка милек) мөлкәт бары тик әлеге максатларда гына кулланыла ала.

Балалар өчен социаль инфраструктура объектларына караган һәм килеп чыгышы, аерымлануы яки юнәтелүе баланың белем алуы, үсеше, ялы һәм сәламәтлеген ныгыту, балаларга медицина ярдәме күрсәтү һәм аларда авыруларны кисәтү, балаларны социаль яклау һәм социаль хезмәт күрсәтү максатына юнәлдерелгән Россия Федерациясе субъектының дәүләт милке булган мөлкәт Россия Федерациясе һәм Россия Федерациясе субъекты законнары нигезендә

билгеләнгән тәртиптә кулланыла.  

4. Балалар өчен социаль инфраструктура хасил иткән дәүләт яки муниципаль оешма үзенә билгеләнгән милек объектларын арендага биргән очракта аренда турында килешү төзү алдыннан гамәлгә куючысы тарафыннан әлеге статьяның 2 пунктында каралган тәртиптә баланың тормыш эшчәнлеген, белем алуы, үсеше, ялы һәм сәламәтлеген ныгытуны, аңа медицина ярдәме күрсәтү, балалар авыруларын кисәтүне тәэмин итү, аларны социаль яклау һәм социаль хезмәт күрсәтү өчен мондый килешү нәтиҗәләрен бәяләү хәл ителергә тиеш.

5. Муниципаль милек булып саналган (җир кишәрлекләре, биналар һәм корылмалар яки башка милек) һәм килеп чыгышы, аерымлануы, юнәтелүе баланың белем алуын, үсешен, ял һәм сәламәтлеген ныгытуны, балаларга медицина ярдәме күрсәтү һәм аларда авыруларны кисәтүне тәэмин итү, балаларны социаль яклау һәм социаль хезмәт күрсәтү максатына бәйле булган милек билгеләнешен үзгәртү тәртибе, башта күрсәтелгән максатларны тәэмин итү өчен җитәрлек булган милекне булдыру (юнәтү, билгеләнешен үзгәртү) шартларында, җирле үзидарә органнары тарафыннан билгеләнә.

6. 2005 елның 1 гыйнварында үз көчен югалткан.

7. Дәүләт яки муниципаль милек саналган һәм балалар өчен социаль инфраструктура объектларына караган милек формалары законда күрсәтелгән тәртиптә үзгәртелә ала.
14 статья. Баланы  сәламәтлегенә, әхлакый һәм рухи үсешенә зыян салучы мәгълүмат, пропаганда һәм агитациядән саклау.

1. Россия Федерациясенең дәүләт хакимияте органнары баланы сәламәтлегенә, әхлакый һәм рухи үсешенә зыян салучы мәгълүмат, пропаганда һәм агитациядән, шул исәптән милли, сыйнфый, социаль нәфрәттән, алкоголь һәм тәмәке продукциясе рекламасыннан,  социаль, раса, милли һәм дини тигезсезлек пропагандасыннан, порнография рухындагы мәгълүмат, традицион булмаган сексуаль мөнәсәбәтләрне пропагандалаучы мәгълүматтан, шулай ук көч куллану һәм вәхшилек, наркомания, токсикомания, кешенең үз-үзен тотышының җәмәгатьчелек кагыйдәләренә туры килмәгән мисалларын пропагандалаучы басма, аудио һәм видео продукция таратудан саклау буенча чаралар күрә.    

2. Балаларны сәламәтлегенә һәм (яки) үсешенә зыян салучы мәгълүматтан саклау максатында “Балаларны сәламәтлегенә һәм үсешенә зыян салучы мәгълүматтан саклау турында” 29 декабрь, 2010 ел, № 436-ФЗ Федераль закон нигезендә балалар арасында мәгълүмат таратуга таләпләр, шул исәптән мәгълүмати продукциянең классификациясен хәл итүгә, аңа экспертиза ясауга, балаларны сәламәтлегенә һәм (яки) үсешенә зыян салучы мәгълүматтан саклау турында Россия Федерациясе законнарын үтәүгә дәүләт күзәтчелеге һәм контрольлеген хәл итүгә карата таләпләр билгеләнгән.

3. Баланың тормыш куркынычсызлыгын, сәламәтлеген, әхлагын саклау, аны начар йогынтылардан саклау максатында Россия Федерация Хөкүмәтенең вәкаләтле федераль органы тарафыннан билгеләнгән тәртиптә өстәл, компьютер уеннары һәм башка уеннарны, балалар өчен уен корылмалары һәм уенчыкларны тикшерү (социаль, психологик, педагогик, санитар) тикшерү уздырыла.  
14.1 статья. Баланың физик, интеллектуаль, психик, рухи һәм әхлакый үсешенә ярдәм итү чаралары

1.Баланың физик, интеллектуаль, психик, рухи һәм әхлакый үсешенә ярдәм итү һәм анда сәламәт яшәү рәвеше күнекмәләрен формалаштыру максатында, Россия Федерациясе субъектларының дәүләт хакимияте, җирле үзидарә органнары  үз компетенцияләре нигезендә физкультура-спорт оешмалары, мәдәният оешмалары, балалар өчен социаль инфраструктура хасил иткән (аларга “Интернет” челтәренә керә алу мөмкинлеге тудыручы урыннарны да кертеп) оешмалар эшчәнлеге өчен уңай шартлар тудыра.  

2. Ата-аналар (аларны алыштыручы затлар) үз балаларының сәламәтлеген, физик, психик, рухи һәм әхлакый үсешен кайгыртырга бурычлы. Балаларга белем бирү, тәрбияләү, үстерү, сәламәтлеген саклау, социаль яклау һәм социаль хезмәт күрсәтү, аларның социаль яраклашуына, социаль реабилитацияләнүенә ярдәм итү чараларын һәм балалар катнашында башка шундый чаралар уздыручы затлар (алга таба – балалар катнашында чаралар уздыручы затлар), үзләренең вәкаләтләре кысаларында баланың физик, интеллектуаль, психик, рухи һәм әхлакый үсешенә ярдәм итә.

Россия Федерациясе дәүләт хакимияте, Россия Федерация субъектларының дәүләт хакимияте органнары, җирле үзидарә органнары, үз компетенциясе чикләрендә, күрсәтелгән затларга баланың физик, интеллектуаль, психик, рухи һәм әхлакый үсеше буенча үз бурычларын башкарганда ярдәм күрсәтә. 

3. Балаларның сәламәтлегенә, аларның физик, интеллектуаль, психик, рухи һәм әхлакый үсешенә зыян китерүне кисәтү максатыннан, Россия Федерация субъектлары тарафыннан:

балаларның (18 яше тулмаган затларның) фәкать сексуаль характердагы товарлар, сыра рестораннарында, шәраб барларында, сыра барларында, чәркәханәләрдә һәм фәкать алкогольле продукция, сыра һәм аның нигезендә җитештерелә торган  эчемлекләр сату өчен билгеләнгән урынннарда эшмәкәрлек эшчәнлеге алып баручы юридик затларның яки юридик зат булдырмыйча эшмәкәрлек эшчәнлеге алып баручы гражданнарның объектларында (территория, бинада)  һәм балаларның сәламәтлегенә, аларның физик, интеллектуаль, психик, рухи һәм әхлакый үсешенә зыян салырлык башка урыннарда булуына юл куймау чаралары; 

балаларның (18 яше тулмаган затларның) төнлә җәмәгать урыннарында, шул исәптән урам, стадион, парк, сквер, җәмәгать транспортында, юридик затларның яки  юридик зат булдырмыйча эшмәкәрлек белән шөгыльләнүче гражданнарның  «Интернет» челтәренә тоташу мөмкинлеген тәэмин итү объектларында (территорияләрдә, бүлмәләрдә), шулай ук сәүдә һәм җәмәгать туклануы өлкәсендә хезмәт күрсәтү объектларында (оешмаларда яки пунктларда), алкогольле продукция, сыра, аның нигезендә җитештерелгән эчемлекләрне закон нигезендә билгеләнгән тәртиптә ваклап сату каралган күңел ачу, ял итү өчен билгеләнгән объектларында һәм башка җәмәгать урыннарында ата-ана (аларны алыштыручы затлар) яки балалар катнашында чаралар уздыручы затлар озатуыннан башка гына булуына юл куймау чаралары;

бала, билгеләнгән таләпләрне бозып, икенче һәм өченче абзацларда күрсәтелгән урыннарда күренгән очракта, ата-анага (аларны алыштыручы затка) яки балалар катнашында чаралар уздыручы затларга, һәм (яки) эчке эшләр органнарына хәбәр итү тәртибе, шулай ук мондый баланы   ата-анага (аларны алыштыручы

затка) яки балалар катнашында чаралар уздыручы затларга тапшыру тәртибе, яисә әлеге затлар булмаганда, аларның кайда икәнлекләрен белеп булмаганда яки баланы билгеләнгән затларга кичекмәстән тапшыруга комачаулардай башка хәлләр килеп чыкканда, баланың табылу-күренү урыны буенча социаль реабилитацияләүгә мохтаҗ балигъ булмаган балалар өчен махсус учреждениегә китерү тәртибе. 

4. Россия Федерациясе субъектлары әлеге статьяның 3 пункты нигезендә хокуклы:

мәдәни һәм башка җирле традицияләрне исәпкә алып, баланың сәламәтлегенә, аның физик, интеллектуаль, психик, рухи һәм әхлакый үсешенә зыян салырдай урыннарны  һәм ата-ана (аларны алыштыручы зат), шулай ук балалар катнашында чаралар уздыручы затларның озатуыннан башка төнге сәгатьләрдә балаларның булуы тыелган җәмәгать урыннарын билгеләүгә,   

сезон, климат шартларыннан һәм башка шартлардан чыгып, балага ата-ана (аларны алыштыручы зат), шулай ук билгеләнгән җәмәгать урыннарында балалар катнашында чаралар уздыручы затлар озатуыннан башка йөрү рөхсәт ителмәгән төнге сәгатьләрне кыскартуга;

мәдәни һәм башка җирле традицияләрне исәпкә алып, ата-ана (аларны алыштыручы зат), шулай ук балалар катнашында чаралар уздыручы затлар озатуыннан башка төнге сәгатьләрдә балаларның җәмәгать урыннарында булуы өчен рөхсәт ителгән яшьне киметүгә, әмма күп дигәндә ике яшькә генә. 

5. Әлеге статьяның 3 пунктындагы өченче абзац нигезендә Россия Федерациясе субъектлары тарафыннан баланың (18 яше тулмаган затның) төнге сәгатьләрдә ата-ана (яки аларны алыштыручы зат) яки балалар катнашында чаралар оештыручылар озатуыннан башка гомуми файдаланудагы җәмәгать транспорты чараларында йөрүен булдырмау буенча чараларны билгеләү, әгәр күрсәтелгән транспорт чараларының маршруты Россия Федерациясенең ике яки аннан да күбрәк территориясе аша узса, әлеге чараларны күрү турында Россия Федерациясе субъектлары арасында төзелә торган килешүләрдән чыгып хәл ителә.

6. Баланың сәламәтлегенә, аның физик, интеллектуаль, психик, рухи һәм әхлакый үсешенә зыян салучы урыннар һәм балаларга төнге сәгатьләрдә ата-ана (аларны алыштыручы зат),  балалар катнашында чаралар уздыручы затлар озатуыннан башка булу рөхсәт ителмәгән  җәмәгать урыннарын билгеләү турындагы тәкъдимнәрне бәяләү өчен махсус экспертлар комиссиясе төзелә. Мондый комиссияләрнең  формалашу һәм эшчәнлек тәртибе Россия Федерациясе субъектлары законнары нигезендә билгеләнә. 

7. Җирле үзидарә органнары әлеге статьяның нигезләмәләрен истә тотып һәм Россия Федерациясе субъектлары законнары нигезендә билгеләнгән тәртиптә тиешле муниципаль берәмлек территориясендә әлеге статьяның 3 пункты нигезендә балаларның булуы рөхсәт ителмәгән урыннарны билгели ала.  

8. Баланың физик, интеллектуаль, психик, рухи һәм әхлакый үсешенә ярдәм итү һәм аңа зыян салуны кисәтү буенча билгеләнгән таләпләр ата-аналар (аларны алыштыручы зат), балалар катнашында чаралар уздыручы затлар, юридик затлар яки юридик зат булдырмыйча гына эшмәкәрлек белән шөгыльләнүче гражданнар тарафыннан үтәлмәгән очракта Россия Федерациясе субъектлары законнары нигезендә административ җаваплылык билгеләнә ала.
14.2 статья. Балалар белән сату итү һәм алардан файдалануга каршы чаралар

1. Россия Федерациясе дәүләт хакимияте, Россия Федерация субъектларының дәүләт хакимияте органнары, җирле үзидарә органнары, үзләренең компетенциясе нигезендә балалар белән сату итү һәм алардан файдалануга каршы чаралар күрә.

2. Россия Федерациясе дәүләт хакимияте, Россия Федерация субъектларының дәүләт хакимияте органнары, җирле үзидарә органнары, үзләренең компетенциясе нигезендә, балалар белән сату итү һәм (яки) балаларны файдалану корбаннарына, аларның ата-аналарына (аларны алыштыручы затлар) кирәкле педагогик, психологик, медицина, юридик ярдәм күрсәтү чараларын күрә.

3. Иҗтимагый берләшмәләр (оешмалар) һәм башка коммерциясез оешмалар Россия Федерациясе дәүләт хакимияте органнарына, Россия Федерация субъектларының дәүләт хакимияте органнарына, җирле үзидарә органнарына  балалар белән сату итү һәм (яки) балаларны файдалануга каршы чараларны, балалар белән сату итү һәм (яки) балаларны файдалануга корбаннарына, аларның ата-аналарына (аларны алыштыручы затлар) ярдәм итү  чараларын тормышка ашырганда ярдәм итә. 

4. Россия Федерациясе гражданнары, чит ил гражданнары, гражданлыгы

булмаган затлар  балалар белән сату итү һәм аларны файдалану белән бәйле җинаять кылган өчен Россия Федерациясе законнары нигезендә җинаять, хокукый-гражданлык, дисциплинар җаваплылыкка тартыла. 

5. Юридик затлар балалар белән сату итү һәм алардан файдалану өчен бина, транспорт чарасы яки башка матди чаралар бирү, балалар белән сату итү итүгә һәм аларны файдалануга көнкүреш шартлары тудыру, балалар белән сату итү һәм алардан файдалануга ярдәм итә торган хезмәтләр күрсәтү яки балалар белән сату итүне һәм аларны файдалануны финанслау, шулай ук балигъ булмаганнарның порнографик сурәтләре төшерелгән материал яки әйберләр җитештерү, сатып алу, саклау, күчерү, тарату, күрсәтү, рекламалау өчен Россия Федерациясе законнары нигезендә җавап бирә.

6. Юридик затка карата балалар белән сату итү һәм аларны файдалану,  балигъ булмаганнарның порнографик сурәте төшерелгән материал яки әйберләр җитештерү һәм (яки) аларны әйләнештә йөртү белән бәйле хокук бозуларга карата чаралар күрү әлеге хокук бозуларга гаепле физик затларның әлеге хокук бозулар өчен җаваплылыктан  котылуына китерми, шулай ук физик затны балалар белән сату итү һәм аларны файдалану,  балигъ булмаганнарның порнографик сурәте төшерелгән материал яки предметлар  җитештерү һәм (яки) аларны әйләнештә йөртү өчен җинаять җаваплылыгына яки башка төр җаваплылыкка тарту да юридик затны әлеге хокук бозулар өчен җаваплылыктан азат итми. 
15 статья. Авыр тормыш шартларындагы балаларның хокукларын яклау 

1. Беренче абзац 2005 елның 1 гыйнварында үз көчен югалткан.

Авыр тормыш шартларындагы балаларның (федераль дәүләт белем бирү оешмаларында тотылучылардан һәм белем алучылардан кала) хокукларын яклау Россия Федерациясе субъектларының дәүләт хакимияте органнары тарафыннан Россия Федерациясе субъектларының законнары нигезендә хәл ителә. Авыр тормыш шартларында калып, федераль дәүләт мәгариф учреждениеләрендә тотылучы һәм белем алучы  балаларның хокукларын яклау Россия Федерациясе законнары нигезендә федераль дәүләт хакимияте органнары тарафыннан хәл ителә.

Дәүләт авыр тормыш шартларындагы балаларның суд тарафыннан хокуклары яклануын гарантияли. 

2. 2005 елның 1 гыйнварында үз көчен югалткан.

3. Иҗтимагый берләшмәләр (оешмалар) һәм коммерциясез башка оешмалар, шул исәптән Россия Федерациясендәге бүлекләре аша халыкара берләшмәләр (оешмалар), Россия Федерациясенең халыкара килешүләре, Россия Федерациясе  законнары һәм Россия Федерациясе субъектлары законнары нигезендә, гомумтанылган халыкара хокук принциплары һәм нормаларына туры китереп, авыр тормыш шартларындагы балаларның хокукларын яклау буенча эшчәнлек алып бара. Күрсәтелгән берләшмәләр (оешмалар)  дәүләт хакимияте органнарының вазыйфаи затларының, оешмаларның, гражданнарның, шул исәптән ата-аналарның (аларны алыштыручы затларның), балалар белән эшләүче педагогларның, медицина белгечләре, социаль белгечләр һәм башка белгечләрнең авыр тормыш шартларындагы балаларның хокукларын кысрыклау гамәлләре буенча судка мөрәҗәгать итүгә хокуклы.

4. Балалар катнашындагы һәм (яки) балаларның законлы хокукларын һәм мәнфәгатьләрен яклауга бәйле судтан тыш процедураларны җайга салганда, шулай ук хокук бозган балигъ булмаганнарга карата кулланып була торган җәзалар турында карарлар кабул иткәндә, дәүләт хакимияте, җирле үзидарә органнарының вазыйфаи затлары гомумтанылган халыкара хокук принциплары һәм нормалары, Россия Федерациясенең халыкара килешүләре нигезендә каралган  нормалар, шул исәптән балигъ булмаганнарга гуманлы мөнәсәбәт, аларга квалификацияле юридик ярдәм күрсәтү ягыннан, Россия Федерациясе законнары нигезендә эш итә.

Баланың шәхси һәм социаль иминлеген, аның катнашында яки аның мәнфәгатьләрендә хокук куллану процедураларын махсуслаштыруны, баланың  яше һәм социаль хәле үзенчәлекләрен тәэмин итүне өстен кую мәҗбүри.  

Балигъ булмаган бала җинаять җаваплылыгыннан яки мәҗбүри тәрбия чаралары кулланып җәза үтәтүдән азат ителгән очракта, суд , медицина оешмасына яки тәрбия һәм укытуның аерым шартларына мохтаҗ булган һәм педагогның махсус якын килүен таләп иткән үз-үзен тотышы девиант (иҗтимагый куркыныч булган) булганнар өчен белем бирү оешмасына (ачык яки ябык типтагы махсус укыту-тәрбия оешмасы)  урнаштыру чарасыннан тыш, әлеге чараларны куллану турында карар кабул итеп, балигъ булмаган балага социаль реабилитацияләү чаралары үткәрү  зарурлыгын танырга хокуклы.  

Үзенең катнашында яки үзенең мәнфәгатьләрендә хокук куллану процедурасы (гамәле) хәл ителә торган бала педагогик, медицина, юридик ярдәмгә, социаль реабилитацияләүгә мохтаҗ булган очракта, хокук куллану процедурасын (гамәле) башкаручы вазыйфаи зат, тикшерү предметына бәйсез рәвештә, тиешле чаралар күрү зарурлыгы турында компетентлы органга хәбәр итә һәм кылынган гамәлләр турында   үзенә хәбәр итүне сорый. 

III бүлек. Бала хокукларына гарантияләрнең  оештыру нигезләре
16 статья. Россия Федерациясендә бала хокукларына гарантияләрне тормышка ашыручы федераль башкарма хакимият органнары, Россия Федерациясе субъектларының башкарма хакимият органнары

1. Бала  хокукларына гарантияләрне тормышка ашыручы, балалар мәнфәгатьләрендә дәүләт сәясәтен тормышка ашыручы, шул исәптән балага белем бирү, сәламәтлеген саклау, социаль яклау, социаль хезмәт күрсәтү,  балаларның социаль яраклашуына һәм аларны социаль реабилитацияләүгә ярдәм итү, аларның мәшгульлеген һәм хезмәтен саклауны тәэмин итү, күзәтчесез калуларын һәм хокук бозуларын кисәтү, балалар һәм гаилә ялын оештыру, иҗтимагый берләшмәләргә (оешмалар), башка коммерциясез оешмаларга дәүләт ярдәме эшчәнлеген һәм   башка өлкәләрдә эшчәнлек алып баручы  федераль башкарма хакимият органнары компетенциясе Россия Федерациясе законнары нигезендә Россия Федерациясе Президенты һәм Россия Федерациясе Хөкүмәте тарафыннан билгеләнә.

2. 2005 елның 1 гыйнварында үз көчен югалткан.

3. Балалар мәнфәгатендә дәүләт сәясәтен тормышка ашыручы Россия Федерациясе субъектларының башкарма хакимият органнары компетенциясе Россия Федерациясе субъектлары законнары нигезендә җайга салына. 

16.1 статья. Россия Федерациясе Президенты каршындагы Бала хокуклары буенча Вәкаләтле вәкил һәм Россия Федерациясе субъектында Бала хокуклары буенча Вәкаләтле вәкил

1.  Россия Федерациясе Президенты каршындагы Бала хокуклары буенча Вәкаләтле вәкил Россия Федерациясе Президенты указы нигезендә каралган вәкаләтләре кысаларында баланың законлы хокукларын һәм мәнфәгатьләрен яклауны тәэмин итә.

2. Россия Федерациясе субъекты законы һәм башка норматив-хокукый акты нигезендә Россия Федерациясе субъектында Бала хокуклары буенча Вәкаләтле вәкил вазыйфасы гамәлгә куелырга мөмкин.
17 статья. 2005 елның 1 гыйнварыннан үз көчен югалткан. 
18 статья. 2005 елның 1 гыйнварыннан үз көчен югалткан. 
18 статья. 2005 елның 1 гыйнварыннан үз көчен югалткан.  
18 статья. 2005 елның 1 гыйнварыннан үз көчен югалткан.   
21 статья. Бала мәнфәгатьләрендә дәүләт сәясәтен тормышка ашыру чараларын финанслау 

Бала мәнфәгатьләрендә дәүләт сәясәтен тормышка ашыру буенча федераль чараларны финанслау федераль бюджет средстволары, бюджеттан тыш чыганаклар, шулай ук Россия Федерациясе субъектлары законнары нигезендә Россия Федерациясе субъектлары бюджеты средстволары хисабына хәл ителә. 

22 статья. Россия Федерациясендә балаларның һәм балалы гаиләләрнең хәле турында дәүләт доклады

Россия Федерациясендә балаларның һәм балалы гаиләләрнең хәле турында дәүләт доклады ел саен, Россия Федерациясе дәүләт хакимияте органнарын  Россия Федерациясендә балаларның һәм балалы гаиләләрнең хәле һәм аның үзгәрү тенденцияләре турында системалы объектив аналитик мәгълүмат белән тәэмин итү максатыннан, эшләнә. 

IV бүлек. Әлеге Федераль законны үтәүгә гарантияләр
23 статья. Әлеге Федераль законны тормышка ашырганда килеп чыккан бәхәсләрне суд аша хәл итү тәртибе

1. Ата-аналар (аларны алыштыручы затлар), шулай ук баланы тәрбияләү, аңа белем бирү, сәламәтлеген саклау, социаль яклау, социаль хезмәт күрсәтү,  баланың социаль яраклашуын һәм социаль реабилитацияләнүен тормышка ашыручы педагогик, медицина, социаль хезмәткәрләр, психолог һәм башка белгечләр баланың сәламәтлегенә, милкенә китерелгән зыянны, шулай ук мораль яктан китерелгән зыянны каплауны сорап Россия Федерациясе законнары нигезендә билгеләнгән тәртиптә судка мөрәҗәгать итәргә хокуклы.

2. Судларда баланың законлы хокукларын һәм мәнфәгатьләрен яклауга кагылышлы эшләр  каралганда, дәүләт пошлинасы алынмый. 

V бүлек. Йомгаклау нигезләмәләре

 24 статья. Әлеге Федераль законның үз көченә керүе 

1. Әлеге Федераль закон рәсми  басылып чыккан көннән үз көченә керә.

2. Әлеге Федераль закондагы 7 статьяның 3 пункты, 9 статьяның 3 пункты, 13 статьяның 3,4,6,7 пунктлары, 15 статьяның 3 пункты һәм 23 статьяның 2 пункты 1999 елның 1 июленнән үз көченә керә.

3. Әлеге Федераль закондагы 8 статья 2000 елның 1 гыйнварыннан үз көченә керә.

25 статья. Норматив-хокукый актларны әлеге Федераль законга туры китерү 

Россия Федерациясе Президентына  һәм Россия Федерациясе Хөкүмәтенә үзләренең хокукый-норматив актларын әлеге Федераль законга туры  китерергә.

